
Rezime/Abstract

U poznoj fazi rimskog principata (kraj drugog II i prva polovina III stoljeća) došlo je do preobražaja u oblasti privređivanja,
a potom i do punog privrednog procvata na bosanskohercegovačkim prostorima. Naime, krajem II stoljeća rimske vlasti su
unutar provincija Dalmacije i Panonije intenzivirale proizvodnju živežnih namirnica, srebra i željeza, zanatskih i stočarskih
proizvoda i razmjenu istih. Vrijeme punog privrednog procvata na području današnje Bosne i Hercegovine ogledalo se
najprije kroz eksploatisanje ruda u istočnoj, zapadnoj i u manjoj mjeri srednjoj Bosni. Sa pojačanom proizvodnjom srebra,
koje se uglavnom koristilo za kovanje novca i čistog željeza, od kojeg je pravljeno oružje za odbranu od sve češćih provala
barbarskih plemena, rimske vlasti su nastojale prevazići ili pak donekle ublažiti političko-finansijsku krizu unutar Carstva.
Otud je glavna grana privređivanja na bosanskohercegovačkim prostorima postala rudaarstvo. Na nju se naslanjala
trgovina. Osim ove dvije privredne grane, značajan privredni procvat je zabilježen i u oblasti poljoprivredne proizvodnje,
zanatstva, a djelomično i u stočarstvu. Koliki razvoj je dostigla kompletna privreda, najbolje ilustrira trgovina, koja je
tokom posljednje dvije decenije II stoljeća bila uglavnom uvozna, a onda se javlja i izvozna trgovina, kao posljedica
stvaranja viškova proizvoda. Prateće pojave ekonomskog prosperiteta, našle su svoj odjek u kolonizaciji i urbanizaciji
bosanskohercegovačkih prostora, te u romanizaciji ondašnjeg domaćeg stanovništva. Zahvaljujući rudarstvu i ostalim
privrednim granama došlo je do izgradnje novih naselja, popravljanja putnih komunikacija, vodovoda, kultnih i votivnih
spomenika kao i mnogih drugih pratećih objekata urbanog života.

